Безнең тормышыбызда закон
Шәхси хокукларга ия булучы гына үзен чын мәгънәсендә кеше итеп тоя алачак. Хокуклары чикләнгән кешегә бүгенге җәмгыятьтә үз урынын табу гаять авыр. “Кеше хокукы. Сораулар һәм җаваплар” җыентыгында: “Шәхси хокуклардан башка, бәндә чын кеше буларак яши алмый. Кеше хокукы безгә намусыбызны, талантыбызны, акылыбызны, кешелеклелек сыйфатыбызны файдаланып, тулысынча үсешкә ирешү һәм рухи мәнфәгатьләребезне канәгатьләндерү мөмкинлеге бирә”, - диелә. Нинди дәүләттә яшәвенә һәм җәмгыятьтәге урынына карамастан, иң беренче чиратта, кешенең яшәү хокукы булырга тиеш. Явыз җинаять кылмаган очракта бер генә закон да кешенең ирекле яшәү хокукын чикләргә тиеш түгел. Кызганыч ки, ирекле яшәүнең чын мәгънәсен аңламау нәтиҗәсе, еш кына, закон бозуга сәбәп булып тора. Бу турыда сөйләгәндә бер вакыйганы искә алмыйча мөмкин түгел. Миңа 11-12 яшьләр тирәсендә әлеге вакыйганың шаһиты булырга туры килде. Сыйныфыбызда югары уку йорты студентлары практика узган вакытта дәрестән тыш чара үткәрергә әзерләнәләр. Сайлаган темалары кызыклы, сорау һәм җавап алымы куллану аша бәхәсле әңгәмә коруга юнәлдерелгән иде. Укытучының: “Кеше ирекле яшәргә тиеш, шул вакытта гына ул нәрсәгәдер ирешә алачак”, - дигән фикеренә каршы, бер студент: “Ирекле булыйм дип, чыгып кеше үтерергә тиешме инде без”, - дип җавап бирде. Шул вакытта укытучының акыллылыгына һәм сабырлылыгына гаҗәпләнеп тордым. Ул тыныч кына аңлатуга күчте: “Кеше үтерүче ирекле була аламы, бу фикер бернинди закон тарафыннан да кабул ителми. Ирекле яшәү ул – үзеңне һәм законны хөрмәт итә белү”, - диде. Һәм закон бозган кешенең иреге чикләнүе, хәтта, ирегеннән мәхрүм ителү очракларына кадәр барып җитүе турында мәгълүматлар бирде. Шактый гына вакыт узуга карамастан, бу мәсьәлә мине һаман борчый. Мәктәпне тәмамлап, югары уку йортында белем алу дәрәҗәсенә ирешкән студент ирекле яшәүнең мәгънәсен аңламый икән, бу, минемчә,җәмгыятьнең фаҗигасе. 
Әгәр тормыш тулысы белән тыюлардан гына тора икән, яшәүнең яме дә, мәгънәсе дә булмаячак. Шуның өчен актан караны, яхшыдан начарны аерып, нинди эш-гамәлләрнең закон тарафыннан катгый тыелуын, ә чын мәгънәсендә яшәү өчен курыкмыйча, кыю рәвештә нинди адымны ясарга мөмкин булуын һәр кеше белергә тиеш. Бүгенге тормышта исә, яшьләрнең законның мәгънәсен аңлаулары да үтә каршылыклы. Экраннарда барган фильмнарны гына күз алдына китерик. Закон бозып, байлык туплаучы, вакытлыча рәхәт яшәүче һәм үз даирәсендә “дәрәҗәле кешегә” – “авторитетка” әверелүче фильм геройлары, билгеле, акыллы кеше аңында уңай тәэсир калдыра алмый, ә фикер йөртү дәрәҗәсе чикле булган, бары тормышның тискәре якларын гына кабул итәргә өйрәнгән яшь кеше өчен мондый күренеш норма булып тора. Шуңа күрә, бала мәктәпне тәмамлап, мөстәкыйль тормышка аяк басканчы һәм үзе кебек үк тормыш кануннарының асылы нидә икәнен төгәл аңламаган икенче берәү белән аралаша башлаганга кадәр, закон турында төгәл мәгълүмат алсын иде. Әгәр дә закон нигезе тыюларга гына кайтып кала икән, бу үзе үк кеше хокукларының чикләнүенә, шәхес һәм җәмгыять арасындагы каршылык тууга сәбәпче була. Законга бәйле рәвештә кеше үзенең нинди хокукларга ия булуын аңлый алса, закон аның яшәү рәвешен җиңеләйтүгә корылса, әлбәттә, кеше мондый законны хөрмәт итә һәм һәрчак аны үти. Киресенчә, тормышны катлауландырырга нигезләнгән закон кешелек тарафыннан кабул итә алынмый. Югарыда билгеләп үткәнчә, кеше хокуклары һәм җәмгыть законы бер-берсен тулыландырсын, закон нигезендә кеше үз тормышын җайлый алсын һәм ирекле яшәүгә ирешсен иде. Беркемгә дә сер түгел, бигрәк тә хәзерге заманда балалар тиешенчә тәрбия ала алмаган гаиләләр дә күп. Шуңа күрә аерым төркемгә эләгеп, “урам тәрбиясе” ала башлаганчыга кадәр, башлангыч сыйныфтан ук, балага хокук белемнәре өйрәтелсен иде. Билгеле, имтихан бирер өчен түгел, ә чын мәгънәсендә үзеңне ирекле итеп тояр өчен ярдәм итәрлек шундый дәреснең булуы бүгенге заман таләбе. Әгәр хокук тарихын өйрәнүгә һәм кагыйдәләр ятлауга кайтып кала икән, андый дәреснең мәгънәсе юк. Чын мәгънәсендә, законны өйрәнергә, аны тормышта файдалана белергә өйрәткән бер фәннең булуы, бүгенге заман таләбе. Тәртип-тәрбия булдыру максатыннан, белем бирү оешмалары да заманга ярашлы эзләнүләр уздыра. Кайчандыр, дини тәрбия дәресләре дә кертеп карадылар, башка төрле алымнар да эзләнде. Тик бер чиктән икенчесенә бәрелү рәвешендә барысы да тәмамланмаган килеш калды. Без эзләнүләр дәверендә яшибез, ә мондый чорда законны белү, һичшиксез, кирәк. Нәкъ закон нигезендә үз хокукларын якларга кирәклеген белмәгәнгә генә күпме талантларның ачылмыйча калуы, күпләрнең тормышта үз урыннарын ала алмаулары мөмкин. Шуңа күрә, минем фикеремчә, заманыбызның һәрбер кешесе, нинди яшьтә булуына карамастан, законның чын мәгънәсен аңлый белергә, аны тыю, куркыту чарасы буларак түгел, ә хөрмәт белән кабул итәрлек дәрәҗәдә булырга тиеш. Җәмгыятьтә тоткан урынына, байлыгына карамастан, закон һәркем өчен тигез булганда гына тормышыбыз матур, яшәвебез ямьле булыр, шул чакта гына бер-беребезгә хөрмәт тә күрсәтә алырбыз.      
